
ҚАРАҒАНДЫ ОБЛЫСЫ ҚҰРҒАҚ ДАЛА АЙМАҒЫНДА ӘРТҮРЛІ ӨСІРУ
ТЕХНОЛОГИЯЛАРЫНА БАЙЛАНЫСТЫ АСБҰРШАҚТЫҢ АСТЫҚ ӨНІМІ МЕН

CАПАСЫНЫҢ ҚАЛЫПТАСУЫ

Мусаева М.А.

Қазақстанның Дүние жүзілік Сауда Ұйымына кіруі ауыл шаруашылық
өнімдерінің жоғары сапалылығы мен бәсекеге қабілеттілігін талап етеді.

Осыған байланысты тауар өндірушілердің материалдық-техникалық
мүмкіндіктер мен экологиялық қауіпсіздік талаптарын ескере отырып, барынша аз
шығынды альтернативті технологияларды қосатын кешенді шаралар жүйесін құру
қажеттілігі туындады.

Аз шығынды технология жүйесінде топырақ құнарлығын арттырып, соның
нәтижесінде ауыл шаруашылық дақылдарының өнімділігін арттыру маңызды болып
табылады [1].

Асбұршақ құрамында жоғары мөлшерде ақуыз болғандықтан тағамдық, мал
азықтық мақсатқа және топырақ құнарлығын жақсартатын бағалы өсімдік болып
саналады. Азот фиксациясының тиімділігін арттыру мақсатында асбұршақты
есептелген бағдарламаланған өнімге, аймаққа бейімделген өсіру технологиясын
қолдану керек. Соңғы жылдары көптеген фермерлер асбұршақты дәнді
дақылдармен араластырып себеді, бұл жатып қалуға төзімді етіп, шашылып қалудан
болатын өнімділікті сақтауға себепкер болады [2].

Қазақстанның ылғалы аз далалы аймақтарында асбұршақты өсіру үшін
қолайлы жағдай танаптағы ылғалды сақтап, жинақтау үшін топырақты сүдігер
өңдеп, қыста бірнеше рет қар тоқтатқанда жасалады. Ал Қазақстанның оңтүстік,
оңтүстік-шығыс және батыс аймақтарында асбұршақты суару тәсілімен өсіреді.
Көктемде және жаздың басында атмосфералық жауын-шашын көп түсетін
аймақтарда асбұршақты суармасыз жағдайда ерте пісетін сорттарын өсіру керек [3].

Ғалымдардың зерттеулері бойынша дақыл өнімінің өсімі 50% тыңайтқыш
енгізуге байланысты болса, 50% агротехникаға, сортқа, мелиорацияға байланысты
болады екен. АҚШ-ның ғылыми-зерттеу мекемелерінің деректері бойынша осы
елдегі өнімнің өсімі 41% минералды тыңайтқыштарға, 15-20% гербицидтерге және
химиялық препараттарға, 15%  жетілдірілген жаңа агротехникаға, 8% буданды
тұқымдарға, 5% ирригацияға және 11-18% басқа себепшарттарға байланысты
екендігі айтылған. Сондай-ақ тыңайтқыштарды қолдану жоғары агротехникамен
жүргізілу керек. Минералды тыңайтқыштардың тиімді әсері атмосфералық жауын-
шашынның мол түсуінде және суландыру жағдайында арта түседі [4].

Ғылыми – зерттеу жұмыстары Қарағанды облысы Осакаровка ауданы
«Азнабай» ШҚ жүргізілді. 2013-2014 жылдары аралығында зерттеу жүргізудің
бағдарламасы мен әдістемесіне сәйкес танаптық тәжірибелерде, сүр танаптан
кейінгі 1-ші бидай бойынша агротехникалық шаралар келесі нұсқада жүргізілді.
Зерттеу обьектісі ретінде асбұршақтың орташа мерзімде пісетін Рамонский 77
сортын дәстүрлі және минималды технологиялары бойынша тыңайтқыш енгізілген
(Р20) және енгізілмеген (Р0) танаптарда жүргізілді. Асбұршақ Т-4+СЗС-2,1
агрегатымен жылдарға байланысты мамырдың 20-22 күндері жаппай қатардағы себу



тәсілімен әр гектарға 0,7-0,8 млн өнгіш тұқым себілді. Себу кезінде бір мезгілде
түйіршіктелген аммофос (NH2H2 PO4) есебінен Р20 мөлшерінде себумен бірге іске
асырылды. Бақылау нұсқасы ретінде дәстүрлі өсіру технологиясының
тыңайтылмаған мөлдектері алынды.

Зерттеу мақсаты – Асбұршақтың дәстүрлі, минималды технологияларда және
тыңайтқыш аясына байланысты астық өнімі мен сапасын зерттеу.

Зерттеу міндеттері:
- дәстүрлі және минималды технологиялардағы астық өнімділігін салыстыру;
- дәстүрлі және минималды технологияларда асбұршақ дақылының

технологиялық сапа көрсеткіштерін талдау;
Танаптық тәжірибеде бақылаулар мен есептеулер «Ауыл шаруашылығы

дақылдарының сорттарын мемлекеттік сынау әдістемесі» бойынша жүргізілді.
Зерттеулеріміздің нәтижелері көрсеткендей 2014 жылы дәстүрлі

технологияның тыңайтылмаған танабында астық өнімі 7,8 ц/га, ал ақуыз мөлшері
19,6% болды, тыңайтқыш енгізілген танаптарда сәйкесінше 8,9 ц/га және 20,1%
қалыптасты. Минималды технологияның тыңайтқыш енгізілмеген танабында астық
өнімі 8,6 ц/га, ақуыз мөлшері 22,7% құрады. Ал минималды технологияның
тыңайтқыш енгізілген танаптарында сәйкесінше 9,4 ц/га және 24,6% болды. Бақылау
нұсқасымен салыстырғанда астық өнімі дәстүрлі технологияның тыңайтылған
танабында 1,1 ц/га, ал минималды технологияда сәйкесінше 0,7 және 1,5 ц/га артты.

